
Kuum isch vom Schnee der Garte drogge,
Scho bräglet d Sunne wider dry.
Me dänkt no gärn an dWullesogge,
Und zmitts im Huusgang stehn no d Ski.
Vorussen aber strahlts wie nie!
Das kaibe Friehjohr kunnt halt z frieh!

E Huuffe sottsch dehaim no schaffe;
Der Arbets-Yfer schwimmt dervo.
Durs Fänschter duesch in dWulke gaffe,
Luegsch uff der Strooß de Maitli no
Am Biropult hesch aifach Mieh.
Das kaibe Friehjohr kunnt halt z frieh!

Wie gärn ließt jedi Frau sich schänke
s neischt Hietli, won im Lade lyt.
Der Ma sait brummlig: «Kasch der dänke!»,
Er kennt sy Fasnachts-Defizit.
Er mecht jo gärn er waiß nit wie
Das kaibe Friehjohr kunnt halt z frieh!

Stolz hol i myni Flanell-Hose
Und kumm mer vor, als syg scho Mai.
Das Friehjohrswindli soll mer bloose!
Am glyche Dag no bin i glai,
Spyr dur der Kopf e Schnuppe zieh
Das kaibe Friehjohr kunnt halt z frieh!

Blasius

